
ከንግድና ቀጣናዊ ትስስር ሚኒስቴር 
ጋር በመተባበር በየሳምንቱ የሚታተም 

በብርሃንና ሰላም ማተሚያ ድርጅት ታተመ

ተስፋዬ ታደሰ

ኢትዮጵያ በተለያዩ ጉዳዮች ላይ የተመሰረቱ 
ዓለም አቀፍ ስምምነቶችን በመፈረም ግንባር ቀደም 
ሀገር ናት።  ለአብነት የአባል ሀገራቱ ኢኮኖሚያዊ 
ትስስር ማጠናከርን እንደ አንድ ዓላማው አድርጎ 
የያዘው የአፍሪካ ሕብረትን በማቋቋም ረገድ 
የአንበሳውን ድርሻ በመወጣት ከመስራችነቷም 
በተጨማሪ የሕብረቱ መዲና መሆን ችላለች።  

የምስራቅና ደቡባዊ አፍሪካ የጋራ ገበያ 
(COMESA) እና የምስራቅ አፍሪካ የልማት በይነ 
መንግስታት (ኢጋድ) አባል ሀገር ናት።  እነዚህንና 
መሰል ስምምነቶችን ለመፈረም ያላረፈደችው 
ኢትዮጵያ ዓለማቀፍና አህጉራዊ ኢኮኖሚያዊ 
ትስስርን በሚመለከቱ ጉዳዮች ያላት ተሳትፎ ግን 
ዝቅተኛ ሆኖ ቆይቷል።  ይሁንና በአሁኑ ወቅት 
አህጉራዊ፣ ቀጣናዊ እና ዓለም አቀፋዊ የንግድና 
ኢኮኖሚ ትስስሯን ለማጠናከር በከፍተኛ ትኩረት 
እየሰራች ትገኛለች።  

በ1995 ዓ/ም የአባልነት ጥያቄ አቅርባ እስካሁን 
በድርድር ሂደት ውስጥ የምትገኝበትን የዓለም 
ንግድ ድርጅት ለመቀላቀል ብዙ የቅድመ ዝግጅት 
ስራዎች እየተሰሩ ነው።  የድርድር ሂደቱን በቀጣዮቹ 
ሁለት ዓመታት ለማጠናቀቅም እቅድ ተቀምጧል።  
በአባልነት የምትሳተፍባቸው የምስራቅና ደቡባዊ 
አፍሪካ የጋራ ገበያ (COMESA) እና የምስራቅ 
አፍሪካ የልማት በይነ መንግስታት (ኢጋድ) ነፃ 
ንግድ ስምምነቶች አባል ለመሆን ፍትሀዊ የጋራ 
ተጠቃሚነትን ሊያስጠብቁ የሚችሉ ጥናቶች፣ 
ድርድሮች እና የቅድመ ዝግጅት ስራዎች ሲሰሩ 

ለግል ዘርፉ መልካም እድል ይዞ የመጣው አህጉራዊ ነፃ የንግድ ቀጣና 
ቆይተዋል እየተሰሩም ይገኛሉ።  

ሀገራችን በተለይም ከኤርትራ በስተቀር 54 
የአፍሪካ ሀገራትን በአባልነት በያዘው የአፍሪካ አህጉራዊ 
ነፃ ንግድ ቀጣና የድርድር ሂደቶች በንቃት በመሳተፍና 
በማጠናቀቅ ወደ ትግበራ በምትገባበት ዋዜማ ላይ 
ትገኛለች።  

የዚህ ጽሁፍ ዓላማም ኢትዮጵያ የአፍሪካ አህጉራዊ 
ነፃ ንግድ ቀጣና (AfCFTA) ትግበራ እንድትገባ እና 
እንደ ሀገር ከነፃ ንግድ ቀጣናው መገኘት ያለበትን ፋይዳ 
ማግኘት እንዲቻል የግሉን ዘርፍ ተሳትፎ አስፈላጊነት 
ለማመላከትና ለማስገንዘብ ነው። 

የአፍሪካ አህጉራዊ ነፃ ንግድ ቀጣና (AfCFTA) 
መመስረቻ ስምምነትን የአባል ሀገራት መንግስታት 
ቢፈርሙትም በዋናነት ተጠቃሚ የሚሆኑት ግን የአባል 
አገራቱ የግል ዘርፎች ናቸው።  በዚህም ምክንያት የግል 
ዘርፉ በንግድ ቀጣናው ዙሪያ ዋና ባለድርሻ አካል ነው።  

የሀገራችን የግል ዘርፍም ለአህጉራዊ ነጻ ንግድ 
ቀጣናው ዓላማዎች መሳካት ከፍተኛውን ድርሻ የሚይዝ 
በመሆኑ ተጠቃሚነቱንና ተወዳዳሪነቱን ለማጠናከር 
ከወዲሁ የሚያደርገው ተሳትፎ አስፈላጊና ወሳኝ ነው።   

የአፍሪካ አህጉራዊ ነፃ ንግድ ቀጣና (AfCFTA) 
እድሎችን እና ፈተናዎችን ይዞ እንደሚመጣ እሙን 
ነው።  ተገማችና ሰፊ የገበያ አማራጭ ከሚፈጥራቸው 
እድሎች ውስጥ አንዱ ነው።  የሀገራችን የግል ባለሀብቶች 
አሁን ያላቸውን አቅም (potential) የሚገዳደር 
ሰፊ የውድድር ሜዳ ስለሚፈጥር ይህ ለጊዜውም 
ቢሆን እንደ ፈተና ሊታይ ይችላል።  ሆኖም ይህንን 
የንግድ ውድድር ፈተና አሟልቶ ለመገኘት በሚደረግ 
ጥረት ተወዳዳሪነትን አሳድጎ በገበያ ውስጥ በመዝለቅ 
ፈተናውን ወደ መልካም እድል መቀየርም ይቻላል።  

ስለሆነም የሀገራችን የግል ዘርፍ አንቀሳቃሾች 
ይህንን ጠንቅቀው በመረዳት እና በጥራት፣ በዋጋ እና 
በመጠን (በአቅርቦት) ተወዳዳሪነታቸውን አሳድገው 
በመገኘት ነፃ ንግድ ቀጣናውን ድርብ እድል አድርገው 
ሊጠቀሙበት ይችላሉ።  የተወዳዳሪነት ብቃት ማደግ 
የሚያስከትለው የገበያ ተመራጭነትን እና ኢኮኖሚያዊ 
እድገትን ስለሆነ ይህም በቀጣናው በተጨማሪ ንግድና 
ኢንቨስትመንት ለመሳተፍ በር ይከፍታል። 

የግል ሴክተሩ መንግስት ባዋቀረው ብሄራዊ የአፍሪካ 
አህጉራዊ ነፃ የንግድ ቀጣና ትግበራ ኮሚቴ አባል ሆኖ 
በማገዝ እንዲሁም ለትግበራ ስትራቴጂው ግብአት 
በመስጠት መሳተፍ መቻል አለበት።  በተጨማሪም 
ጥናቶችን በማድረግና ምክረ ሀሳቦችን ለመንግስት 
በማቅረብ የፖሊሲ፣ የሕግና ተቋማዊ ማሻሻያዎች 
እንዲደረጉ ጫና ማድረግ ብሎም ከመንግስት ጋር 
ግልፅና መደበኛ ውይይቶችን ማድረግ ለነፃ ንግድ 
ቀጣናው ትግበራና ውጤታማነት በጣም ጠቃሚ ነው። 

የአፍሪካ አህጉራዊ ነፃ ንግድ ቀጣና (AfCFTA) 
ከ1 ነጥብ 3 ቢሊዮን በላይ ሕዝብን በ3 ነጥብ 4 
ትሪሊዮን ዶላር የንግድ ልውውጥ በአንድ ነጠላ ገበያ 
የሚያስተሳስር ትልቅ የንግድ ምህዳር ነው።  ኢትዮጵያ 
ያላት እምቅ ሀብት ከሌሎች ሀገራት ጋር ሲታይ ይህንን 
የንግድ ምሕዳር ተቀላቅላ ለመሳተፍ እንደሚያስችላት 
ጥርጣሬ ውስጥ የሚከት አይደለም።  

ሆኖም ከተለመደው እሳቤና አሰራር መውጣት 
ያስፈልጋል።  የሀገራችን ባለሀብቶች ውድድሩን 
አንችለውም እና ሀገራችን የሌሎች ሀገራት ምርቶች 
ማራገፊያ ትሆናለች ከሚል እሳቤና ስሌት በመውጣት 
ልምድን በማዳበርና ቴክኖሎጂን በመጠቀም የአመራረት 
እና የንግድ ስራ ባህሪን መቀየር ያስፈልጋቸዋል።  

በግብርናውም ሆነ በኢንዱስትሪው ዘርፍ 
ምርታማነትን በማሳደግ ገበያው ለሚፈልገው 
ተመጣጣኝ መጠን ያለው ምርት መመረት አለበት።  

የሚቀርበው ምርትና አገልግሎት ደግሞ ጥራት 
ሊታለፍ የማይችልና አሁን በደረስንበት የውድድር 
ዘመን ዋንኛ መወዳደሪያ መስፈርት በመሆኑ 
አምራቾቻችን ለጥራት ቅድሚያ በመስጠት ታጥቀው 
መስራት አለባቸው።  

የሀገራችን ወጪ ንግድ ከ70 በመቶ በላይ 
በግብርና ጥሬ ምርቶች ላይ የተመሰረተ ነው።  ነፃ ንግድ 
ቀጣናው በፈጠረው ሰፊ የገበያ አማራጭ ተጠቃሚ 
ለመሆን ይህንን የኤክፖርት ዘዬ መለወጥ ያስፈልጋል።  
በጥሬው እየተላኩ ያሉ የግብርና ምርቶቻችንን እሴት 
ጨምሮ/processed products) ለውጪ ገበያ 
ማቅረብ የባለሀብቶቻችን የትኩረት ማእከል መሆን 
አለበት።    

በጥሬው እየላክናቸው ያሉት ምርቶች ለሌሎች 
ሀገራት ኢንዱስትሪዎች ሲሳይ/ግብአት/ ነው 
የሚውሉት።  ይልቁንስ እዚሁ ወደ ኢንዱስትሪ 
ውጤት ቀይረን ብንልካቸው የምርቱ ተፈላጊነትም 
የሚያስገኘው ዋጋም (ገቢ) በእጅጉ ይጨምራል። 

የገበያ ፍላጎት እና የምርት አቅርቦት ጥናት 
በማካሄድ አሁን የውጪ ምንዛሪ እያስገኙ ካሉ 
ምርቶች በተጨማሪ አዳዲስ ምርቶችንም ወደ ገበያው 
በማስገባት የወጪ ምርቶችን ብዝሃነት ማሳደግ 
ሌላው ወሳኝ አማራጭ ነው።  ኤክስፖርት ተኮር 
ኢንዱስትሪዎችን ማብዛት እና በሁሉም ዘርፍ በሙሉ 
አቅም በማምረት የአፍሪካ አህጉራዊ ነፃ ንግድ ቀጣና 
በሚፈጥረው በውድድር ውስጥ ያለፈ ገበያ ውስጥ 
መገኘት ያስፈልጋል።  

የመድኃኒት ደህንነት ቁጥጥር 
ማለት ምን ማለት ነው?

የመድኃኒት ደህንነት ቁጥጥር ማለት በገበያ ላይ 
ስላሉ መድኃኒቶች ደህንነት መረጃ የሚሰበሰብበት፣ 
የሚተነተንበት እና እንደ አስፈላጊነቱ ለማስተማሪያነት 
እና ለመከላከል የምንጠቀምበት ስርዓት ነው። 

የመድኃኒት ደህንነት ቁጥጥር 
ለምን ያስፈልጋል?

መድኃኒቶች ተጠንተው ጥቅም ላይ እንዲውሉ 
የገበያ ፈቃድ በሚያገኙበት ወቅት ስለ መድኃኒቱ 
የሚኖሩ የደህንነት መረጃዎች ውስን በመሆናቸውና 
መድኃኒቶች በስፋት ጥቅም ላይ በሚውሉበት ወቅት 
ቀጣይነት ያለው ክትትል ማድረግ ስለሚያስፈልግ 
ነው።  በተጨማሪም አንድ አንድ የመድኃኒት የጎንዮሽ 
ጉዳቶች በተለይም አስከፊ የሆኑ በጥቂት ቁጥር እና 
በጊዜ ርዝመት የሚከሰቱ ችግሮችን መለየት እና 
ማወቅ የሚቻለው መድኃኒቱ በስፋት እና ረዘም ላለ 
ጊዜ ጥቅም ላይ ሲውል በመሆኑ የመድኃኒት ደህንነት 
ቁጥጥር ያስፈልጋል። 

ስለ መድኃኒት 
ደህንነት ቁጥጥር ምን ያውቃሉ?

የመድኃኒት ደህንነት ቁጥጥር በማን 
ይከናወናል?

የመድኃኒት ደህንነት ቁጥጥር እንደ ሀገር ኃላፊነትና 
ስልጣን የተሰጠው በአዋጅ ቁጥር 1112/2011 ለኢትዮጵያ 
ምግብና መድኃኒት ባለስልጣን ሲሆን፤ ባለስልጣን 
መስሪያ ቤቱ ይህንን ተግባር ለማከናወን ከተለያዩ 
ባለድርሻ አካላት ጋር በመቀናጀት ይሰራል።  ከባለድርሻ 
አካለት ውስጥ በጤና ተቋማት ውስጥ የሚሰሩ የጤና 
ባለሙያዎችና ሕብረተሰቡ (መድኃኒት ተጠቃሚው) 
ጉልህ ሚና አላቸው።  

የመድኃኒት ደህንነት ቁጥጥር 
እንዴት ይከናወናል?

የኢትዮጵያ ምግብና መድኃኒት ባለስልጣን በአዋጅ 
በተሰጠው ስልጣንና ኃላፊነት መሰረት ገበያ ላይ 
የሚውሉ መድኃኒቶችን ደህንነት፣ ፈዋሽነትና ጥራት 
ለማረጋገጥ የተለያዩ የአሰራር ስርዓቶችን ዘርግቷል።  
በዚህም መሰረት የመድኃኒት ደህንነት ቁጥጥርን 
ለማረጋገጥ የተለያዩ የመድኃኒት የጎንዮሽ ክስተት ሪፖርት 
ማድረጊያ ቅጾችን በማዘጋጀትና ለጤና ባለሙያው 

በማሰራጨት፣ ለጤና ባለሙያዎች የግንዛቤ ማስጨበጫ 
ስልጠናዎችን በመስጠት፣ የአሰራር መመሪያዎችን 
በማዘጋጀት ለሚመለከታቸው ባለድርሻ አካላት በማዳረስ 
እና ተፈፃሚነታቸውንም ክትትል የማድረግ ተግባራትን 
እያከናወነ ይገኛል። 

ከማን ምን ይጠበቃል?
ከሕብረተሰቡ/መድኃኒት 

ተጠቃሚው
ማንኛውም ሰው መድኃኒት በሚታዘዝለት ወቅት ስለ 
መድኃኒቱ አስፈላጊውን መረጃ ከባለሙያዎች በድንብ 
መጠየቅ እና መረዳት አለበት።  በተጨማሪም፣ መድኃኒት 
በሚጠቀምበት ወቅት ማንኛውም አይነት የጎንዮሽ 
ክስተት ሲያጋጥመው መድኃኒቱን ያዘዘለት ባለሙያ 
ጋር በመሄድ ችግሩን ማሳወቅና የሚሰጠውን ምክር እና 
ሕክምና በአግባቡ መተግበር አለበት። 

ከጤና ባለሙያው
የጤና ባለሙያዎች በእለት ተእለት ተግባራቸው 
ለታካሚዎች በአንድም በሌላም መንግድ ሕክምና ሲሰጡ 
የሚውሉ በመሆናቸው፤ የመድኃኒት አወሳሰድ ስርዓት እና 

ከመድኃኒት ጋር ተያይዘው ስለሚያጋጥሙ የጎንዮሽ 
ክስተቶች ለታካሚዎች ቀድመው የማሳወቅ እና 
ችግሮች ሲከሰቱም አስፈላጊውን ሕክምና የመስጠት 
ኃላፊነት አለባቸው።  በተጨማሪም፣ የጎንዮሽ 

ክስተት ሪፖርቶችን ወደ ምግብና መድኃኒት ቁጥጥር 

ባለስልጣን ሪፖርት ማድረግ ይጠበቅባቸዋል። 

ከተቆጣጣሪ አካላት 
በየደረጃው የሚገኙ የተቆጣጣሪ አካላት ስለመድኃኒት 

የጎንዮሽ ክስተት የማሳወቅ፣ የጤና ባለሙያውን 

ስለ መድኃኒት የጎንዮሽ ክስተቶች ላይ ማሰልጠን 

እና የክትትል ስርዓቱን ለማከናውን የሚያስፈልጉ 

ግብዓቶችን ማለትም፡ መመሪያ፣ ጋይድላይን፣ 

ሪፖርት ማድረጊያ ቅጾችን ለጤና ተቋማት የማዳረስ 

እና የጎንዮሽ ክስተቶች ሪፖርቶችን የመሰብሰብ 

ኃላፊነት አለባቸው።  በተጨማሪም፣ ከፍተኛ ጉዳት 

ያስከትል የጎንዮሽ ክስተት ሪፖርት በሚቀበሉበት 

ወቅት አስቸኳይ የማጣራት ስራን በማከናወን 

ለሚመለከታቸው ባለድርሻ አካላት ግብረመልስ 

መስጠት ይጠበቅባቸዋል።   

ከኢትዮጵያ የምግብና መድኃኒት ባለሥልጣን 
ጋር በመተባበር በየ15 ቀኑ የሚታተም

 Tel : +251-11-552-41-22
+251-11-552-41-22

 P.o.box. 5681
Free call. 8482 

http://www.fmhaca.gov.et/contact/ 
E-mail   contactefda@efda.gov.et 
Telegram channel link  
https://t.me/ethiopianfoodanddrugauthority/    


